
Għażiż Editur,


Qed nibgħatlek dan it-tagħrif għall-informazzjoni tiegħek u għall-pubblikazzjoni. Nixtieq nirringrazzjak bil-quddiem tas-servizz u ta’ kull pubbliċità li tista’ tagħtina sabiex inkomplu ngħinu liż-żgħażagħ Maltin li magħhom qegħdin naħdmu. 

L-Arċisqof f’laqgħa mal-volontiera żgħażagħ
Nhar il-Ġimgħa 16 ta’ Mejju, madwar mitejn u ħamsa u għoxrin persuna ta’ kull età bil-biċċa l-kbira tagħhom żgħażagħ u li ser jagħtu ħidma volontarja matul is-sena 2008 f’Malta u barra ġew mistiedna f’laqgħa ma’ l-Arcisqof Pawlu Cremona f’attività kkordinata mill-grupp SPYS (Salesian Pastoral Youth Service) u ĊAM Youths (Ċentru Animazzjoni Missjunarja Żgħażagħ) u kkummissjonata mill-Kummissjoni Djoċesana Żgħażagħ (KDŻ) fil-kappella ta’ l-Università ta’ Malta.

L-attività bit-tema ta’ Jum Dinji taż-Żgħażagħ 2008 “Imma meta jiġi fuqkom l-Ispirtu s-Santu, intom tirċievu l-qawwa, u tkunu xhieda tiegħi...” (Atti 1:8) kienet imżewqa bi preżentazzjonijiet u siltiet mill-Bibbja, mima minn grupp taż-żgħażagħ mill-Kulleġġ De La Salle kif ukoll kant mill-grupp Footprints u Patri Karm Debattista MSSP ilkoll intiżi biex isellmu lil volontiera qabel jibdew ħidmiethom għal ħaddieħor.

Ma naqasx diskors imqanqal ta’ l-Arċisqof Pawl Cremona li semma kif il-volontarjat huwa eżempju ċar ta’ fejn jinsab l-Ispirtu s-Santu kif ukoll vjaġġ intern bħala pass ta’ missjoni. Għalhekk insista dwar l-importanza li ż-żgħażagħ ifittxu li jkollhom esperjenzi bħal dawn. B’referenza għal ġrajja tas-Samaritana, l-Arċisqof tkellem dwar il-ħtieġa li nagħtu lil kull individwu li niltaqgħu miegħu jew magħha l-importanza u l-attenzjoni tagħhom għax kollha huma importanti l-istess. Hawnhekk l-Arċisqof spjega kif meta f’diżastru naturali jmutu eluf ta’ persuni ikunu mietu wkoll eluf ta’ karattri, b’esperjenzi u stejjer uniċi b’tifsira partikolari għal kull wieħed u waħda minnhom.

L-Arċisqof Cremona rrefera wkoll għall-mima li tellgħu ż-żgħażagħ tal-Kulleġġ De La Salle li wriet ir-realtà tad-dnub kontra r-realtà li wieħed jagħżel lil Ġesù Kristu f’ħajtu u qal li l-imħabba ta’ Alla hija waħda li tħobb lil kulħadd bl-istess infinità.
Qabel ma ngħata bidu għal mument informali ma’ dawk preżenti, l-Arċisqof ippreżenta lil kull organizazzjoni u volontiera b’ħorġa li tissimbolizza l-vjaġġ intern li l-volontiera jridu jagħmlu fil-mixja tagħhom għand ħaddieħor.

Issa jmiss illi fit-12 ta’ Settembru ssir laqgħa simili biex tagħti merħba lura lil dawn il-volontiera.

